
Witsto wat de fûgels bidde

Blanke dowen , swarte roeken,

appelfink en reade wou,

alle fûgels sjouwe tûken

foar in keninklik gebou.

Op ‘e heide , bij de huzen,

yn ‘e tunen fan ‘t kastiel,

alle fugels sykje pluzen

foar in bedsje fan fluwiel.

Hiele rûge, tige feste,

yn ‘e toer en bij de sleat,

alle fugels bouwe nesten,

op in peal as wie it neat.

Underpannen, yn ’e raaien

yn it grint of op it sân,

oeral lizze fûgels aaien

is de maityd yn it lân.

Lange wiken moat se sitte,

dêr is hast de ein fan wei.

Witsto wat de fûgels bidde,

briedend op in nije dei?

Heare, jou de minsken dreamen

yn it rûzjen fan de nacht:

wite loften, blauwe streamen,

oeral greiden fan smaragd.

Bring se mei har dreamen tichter

bij de himel en de grûn:

wij , de fûgels, libje lichter,

ha ús plakje hjir al fûn.

Lit se rinne, lit se fleane,

gun se ljocht en gun se lân:

siedzje moatte se en meane-

                           jou se moed en grut ferstân.     Eppie Dam
Net om ’e nocht

Foar my leit it jubileumboekje fan 20 jier FOW-Sleat.

It is in prachtich boekje, mar spitich, tagelyk ek in

fertrietlik ôfskieds brief? Want it FOW-Sleat hat ophâlden te bestean.

It tal besikers fan de tsjinsten wie nei 10 tebek rûn en

organisatoarysk wie it ek net mear op te bringen.

Wy kinne dit byld. Lyk as yn alle tsjerkemienskippen

rint de belangstelling ek foar de fieringen fan de 4  FOW’s tebek.

“Sleat” hat ein 2018 de stekker der útlutsen en “Earnewâld”

hat ferline jier  besletten gjin tsjinsten mear te hâlden,

hoewol it Wurkferbân noch bestiet, om’t it, sa’t se skriuwe,

hoopje op bettere tiden.

En de 4 oerbleaune,aktive FOW’s hawwe it dreech mei it

besikerstal en it finen fan nije bestjoersleden.

It liket er in protte op, dat de jongerein har net mear oansprutsen

fielt en dat net allinne op it tsjerklik mêd.

“Myn bern koenen wol nihilisten wêze”sei in âldkollega,

“Se binne nergens lid fan.”

De FOW’s binne oprjochte yn lytse tsjerkemienskippen

yn de hope dat it nije elemint- de Fryske taal- foar in

nij elân soargje soe. Dat hat lang goed wurke, mar 

liket no dôchs stadichoan dea te blieren.

It earste doel wie fan de FOW oprjochters –

it iepen hâlden  fan de tsjerken- wurdt er net makkeliker

op en moat faaks spitich genôch los litten wurde.

Mar it oare doel: it Frysk in plak jaan yn de Fryske

tsjerketsjinsten, hat wjerklank fûn. Sjoch ris hoe’t

ús taal in oandiel krigen hat yn de earder folsleine 

Hollânsktalige tsjinsten, yn lieten, skriftlêzings en preken.

Wier sa’t it FOW-Sleat yn syn “ôfskiedsbrief” seit:

[image: image1.jpg]


Us krewearjen hat al dy jierren net om’e nocht west.
G.Z.

Stofwolken
Dizze wike wie ik by in âlde suster fan ús gemeente op besite.

“Ha, dy Piet” rôp hja doe't ik der yn kaam. 

En nei it besyk: “Doch de groetnis oan Anneke”
As jo net better wisten soenen jo sizze dat dizze suster, fier yn e 80, 

it noch och sa goed foar elkoar hie, dêr yn har boppekeamer.
Mar dat is skyn. 

Fan har “koarte termyn ûnthâld” is net folle mear oer. 

Dat blykte doe't wy it hienen oer ôfstân hâlde, oer Koroana en oer allegear maatregels dy nommen wienen yn de ôfrûne moannen.
Dat wie har ûnbekend. 

Al dizze saken gongen hielendal oan har foarby. 

It begryp Koroana wie frjemd foar har. 

Dat ik 5 moannen lang har net besykje mocht, dêr wist hja neat fan. “Noch wol yn de wrâld, mar net mear fan de wrâld” soenen jo omtrint kinne sizze.

Fan in befreone dominy krige ik it boekje “Als de Heere roept”. 

In brosjuere út de (tige behâldende) grifformearde gesindte oer  oarsaken en gefolgen fan it Koroanafirus. 

It wie net it iennige epistel dat yn de ôfrûne moannen by ús op tafel kaam. As stofwolken kamen de artikels, columns, boeken en brosjueres oer dit ûnderwerp oer ús hinne.

It bewuste boekje lykwols hannele oer de skuld fan de tsjerke. 

It Koroanafirus is neffens de skriuwers in ropstimme fan de Heare God om boete te dwaan en Tsjerke en lân op te roppen werom te kearen nei God. 

Seis haadstikken lang wurde de lêzers, hearend ta dy earder neamde groep fan tsjerken, op net mis fersteane wize te kennen jûn dat wannear wy ús net bekeare der noch mear oardielen sille komme.
Ik hope in it boekje sa fjurrich de tekst tsjin te kommen út Efeze 4 fers 20: ‘Mar mei jimme stiet it der oars foar, jimme hawwe de Kristus kennen leard. Want jimme hawwe oer Him preekjen heard en binne yn Him ûnderlein…..” De kéarn fan wat wy binne yn Kristus.

It oantal wurden dat ik mei brûke om dit stikje te skriuwen 

lit net ta om djip yn te gean op al dy mieningen 

oer de oarsaken fan dizze epidemy. 

Eigenwiis genôch foegje ik dêr myn miening noch wol efkes oan ta.

Epidemieën, natuerrampen, sykten en hokker rampen dan ek meie wy net samar  taskriuwe oan God, lykas âlde tsjerklike dokuminten beweare (lês snein 10 fan de Heidelbergse Kategismus). 

It binne gefolgen fan minsklik hanneljen yn de natuer en de omgong mei bisten.
De Tsjerke, dat is de mienskip fan hilligen, is net roppen om te oardielen en te feroardielen. 

Sy is roppen om te tsjûgen fan de Leafde fan Kristus foar in brutsen wrâld. 

“Jimme binne hiel oars, jimme hawwe Kristus kennen leart.

De âlde suster hie gjin weet fan wat om har hinne barde. 

Lykwols nammen fan eardere tiden, wêrûnder de Namme fan Kristus wie yn har ûnthâld grift. 

Sy mei ek foar ús ta treast wêze yn dizze tiid wêryn it net altyd meifalt,  nammestemear foar de âlderen ûnder ús.
Hoe âld of jong ek, Seinige binne wy as we sizze kinne: 

“Mar ik, bin oars, ik haw Kristus kennen leart.”
Folsgeare Piet Speelman

Oardielje net

oardielje net

wat wylstû fan

oarmans hert ?

Tink datst’ ek in minske bist

wif en lang net ûnbedoarn

en de mjitte derst mei mjitste

leit men ek dysels strak oan.


Mattéus. 6:1-6 
       Fedde Schurer

Fan de ponghâlder

Opbringsten Frysk Oekumenysk Wurkferbân Hjerbeam

Earste kwartaal 2020 

Kollekten



  €



Jannewaris
191,77




Febrewaris
199,15




Maart

103,50





494,42


Jeften:

        
Earste kwartaal 
          1.495,00


Twadde kwartaal

 290,00




          1.785,00




Totaal           2.279,42

Diakonijkollekten:


5-jan. Diakonij


49,80


19-jan. Werelddiakonaat

68,50


2-feb. Vluchtelingenwerk

56,20


16-feb. Namasté


72,75


1-mrt. Victorie4all


56,55




          
           303,80


Jeften:


Oer it twadde kwartaal fan 2020 hat de diakonij 


oan jeften € 180,00 ûntfongen.

 
Foar  alle jeften hertlik tank !
Bankrekkens: 


Stichting Frysk Oekumenysk Wurkferbân Hjerbeam


NL45RABO030435156


Diakonij Stichting Frysk Oekumenysk Wurkferbân Hjerbeam


NL38RABO0320439550

It wûnder fan Hjelbeam

Dit boekje oer de skiedenis fan 40 jier

FOWH is skrean troch Gerrit Zagema.

Der leit yn de konsistoarjje in yntekenlist.

It boekje kost € 12,50

Wy wolle net graach tsjin minsken sizze, 
spitich, mar it kin en mei net
Mar wit, wy wolle graach de tsjinsten wer begjinne.

Wy binne ek dwaande west mei it preekroaster foar 2021. Dat is al wer fêststelt en no mar hoopje dat alle tsjinsten dan troch gean kinne.
Yn it krantsje “Alledeisk” fan Hjerbeam hawwe  wy earder al in oprop dien foar meanders en in behearder foar it tsjerkhôf by de tsjerke. 
Dêr hat wol ien op reageart, mar is noch net hielendal slagge. Ynwenners fan Hjerbeam it is dôchs ek foar jimme eigen belang 

dat it tsjerkhôf der goed fersoarge útsjocht !

Jim kinne jim noch altiten oanmelde by de foarsitter fan de kommisje of in oar lid dêrfan. It is miskien ek mooglik dêr in ploechje foar te foarmjen. Dat soe echt moai wêze !!

9 septimber 2020. Hidde Frankena, skriuwer FOWH.

De kommende fieringen yn ‘e Niklaastsjerke

20-sept.
dhr. P. Speelman
Folsgeare 
mei Eagle Field

4-okt.

fr. N. Kanis

Lelystad

18-okt.
fr. S. Sterk

Snits

1-nov.

dhr. L v.d. Ven
Aldeboarn

15-nov. 
fr. S. Aardema
Menaam

29-nov.
dhr. H. Gilliam
Penjum

13-des.
ds. T. Osinga

Frjentsjer

25-des. 
dhr. G. v.d. Veen
Lemmer

Alle fieringen beginne om 09:30

Fan de foarsitter

Beste minsken, alderearst sprek ik de hope út dat it jim 

allegear goed giet

Wy as kommisje hawwe noch net fan minsken heart dat se siik 

fan de corona wienen of west hawwe. Dat is mar moai.

Dêrom hawwe wy no mar  beslist dat we wer begjinne sille mei de tsjerketsjinsten. 

Snein 20 septimber wolle wy wer graach mei preekjen begjinne. Dhr. Speelman sil dan preekje en Eagle Field sil dan sjonge foar ús. Sa as jim wol leaze kinne, dogge wy tige ús bêst om der wat fan te meitsjen. As wy net wer begjinne is er it gefaar dat it hielendol ophâld en dat moatte wy foarkomme.

It kommen nei de preek hat wol wat fuotten yn ierde want wy moatte ús oan in protokol hâlde.

Der hawwe we goed oer neitocht en dat komt wol klear. It is wol better as wy witte wa as der komme, dan kinne wy der mei de plakken rekken mei hâlde. Der binne al in pear minsken skille om te freegjen oft se it oandoare om te kommen, mar as wy immen fergetten hawwe dan kin dyjinge my wol skilje.
Ik sprek de hope út dat der gau in faksin komme sil en dat wy allegear wer gewoan yn beweging komme kinne.

Fierder is der ek net safolle te fertellen oer ús wurk. 

De simmer is hast wer oan it ein kommen, de moanne septimber is al wer begûn. Wer bliuwt de tiid. Ik eindigjen dit stikje mei it gedicht wer 't ik de lêste fergadering mei begûn bin.

It komt út de bundel fan Phil Bosmans 

(Vergeet de mooie dagen niet) mar ik ha it yn it Frysk dien.

Kom eltse moarn mei dyn twa fuotten op de grûn en sis:

"Leave goede moarn", ik bin bliid dat ik libje.

Hjoed gjin soer gesicht. In trystige  gesicht docht nimmen deugd.

De sinne is der. It wurd in moaie dei. Ik wol tankber wêze.

Myn hert frij fan haat en oergeunst.

Eltse jûn set ik in punt en draai in blêd om, 

oars sit ik hopeleas fêst.

Eltse jûn jou ik myn blêd ôf mei de goede en de kromme linen 

en mei de leechte  dy der is.
Ik lis it yn de hannen fan Heit, 

dan kin ik moarn op 'e nei begjinne.

As je de goede mominten en de goede dagen yn je libben 

yntins en bewust belibje en genietsje

is der in soad kâns dat jo sterker steane 

yn kweade mominten en drege  dagen.

Ik winskje eltsenien is alderbêste ta en hoopje oant sjen yn Hjerbeam.

Joke Hoekstra-Tuinstra
Ut de kommisje.

It Corona firus pleaget ús, mar dôchs hawwe wy as kommisje 
in pear kear by elkoar west. 
En sa kinne wy no ek de lêste stân fan saken troch jaan.

De jierrekken 2019 koe fêststelt wurde. 
Dat joech in posityf resultaat te sjen. Dat kaam troch’t der yn 2019 
net sa folle kosten wienen oan it ûnderhâld fan de tsjerke en 
wy in hiel moai bedrach krigen as gift foar de tsjerke. 
Sadwaande koene de kosten fan de tsjinsten betelle wurde en 
ek noch in moai bedrach yn it ûnderhâldsfûns stoart wurde. 
Dat lêste is ek nedich om’t  it doel is yn 2021 kosten te meitsjen foar it dak fan de tsjerke. Einliks moat ek it ien en oar  dien wurde oan de binnenkant fan de tsjerke, mar earst it dak mar goed foar elkoar.

By de provinsje Fryslân is, neist de Ryks SIM subsydzje die al takend is, noch in provinsjale subsydzje 2020 oanfrege sadat neist it dak oan de súdkant tagelyk ek dat oan de noardkant oanpakt wurde kin. 
It is fansels noch ôfwachtsjen oft dat takend wurdt.

Ja en dan hawwe wy it fansels ek hân oft de tsjerketsjinsten 
ferfette wurde kinne.  Sa it no stiet wolle wy dat besykje op 20 septimber o.s. Speelman doart it oan en wy hawwe dan 
de sjongers Eaglefield út Tsjom. Wol of hielendal net sjonge? 
Ik wit dat no noch net. 
Neffens de rigels fan de Oerheid en it RIVM – de oardeheale meter
bygelyks- kinnen wy maksimaal 36 persoanen ta litte ta de tsjinst. 
Wy sille by de ús bekinde besikers neigean wa komme wol en kin. 

